
   Вилнисен ячĕпе

   Василий Давыдов-Анатри | Сăвă

   Вутлă вăрçă каймасть асăмран ĕмĕрне,

Хĕстерет ман чуна, хĕстерет чĕрене.

Сывă юлнă эпир çак планета çинче,

Сыввисем парăмра вилнисен умĕнче.



Пурăнас пурнăçа шеллемесĕр вĕсем

Кĕнĕ вăрçă вутне, юнлă вăрçă хирне.

Ашкăнан вилĕме, усала çĕнтерсе

Ялав пек çӳле йăтнă этем тивĕçне.



Юнпа тулчĕ тĕнче, çулăм хыпрĕ çĕре,

Килсе кĕчĕ инкек кашни çын кил-çуртне.

Вилĕме тĕп тума çĕршыв чĕнчĕ пире.

Улăп-халăх аркатрĕ тăшман эшкерне,



Юнлă вăрçă каймасть асăмран ĕмĕрне.

Вăл хăварчĕ суран кашни çын чĕринче.

Эп таятăп пуçа вилнисен умĕнче:

Пултăр Мир ĕмĕрех Çĕр-планета çинче!

  